Litlabø-songen





(Tone: Dei gamle fjell i syningom)





Av Ivar J. Helleland





Her bur me millom berg og brot i gamle gruvegrend


Sjå skogen hev sett nye skot, så frisk og fin han stend


Kvar såg du slik ein gruvestad i heile Noregs land?


Så fagert forma som eit kvad ifrå Guds skaparhand.





Frå fyrst av var her gard og bø som fødde sine menn


Men som av eit lite sennepsfrø den nye tidi renn:


Ein sylvgrå glans av svovelkis så blankt i berget skein.


Det vakning vart i morgondis, for gull vart gråe stein.





Då kom her folk frå land og by, eit tog av trauste menn.


Dei saman bygde gruva ny. Og saman driv me enn.


Her hev me funne heimstadrett og bygd vår eigi grend.


Ein odelsarv for nye ætt så støtt i Storden stend.





I stoll og stuff, i synk og sjark hev busen haft sin gong.


Og om han vera laut på vakt, så tidt ein trall han song.


Han ærleg for si føda sleit, og fann si frygd i fjell.


Var salven stor, og boret beit, han glad gjekk heim om kveld.





Ja, heimen er det faste mêd, kring den seg allting sviv.


Der blomar veks og rosetre, i livd av born og viv.


Her finn me kvild og kveldarfred frå dagsens strev og sut.


I stråleflaum gjeng soli ned bak blå Siggjarnut.











Det var ein gong ei gruve





Dei trudde kanskje det var gull dei hadde funne, Godskalk Fosse og Tørris Dale, då dei i 1861 sende inn prøvar med metallglinsande krystallar. Men det synte seg å vera svovelkis (svovel og jarn). Funna var såpass rike at Det Bergenske Grubeselskap kom til Litlabø nokre år seinare med arbeidarar og ingeniørar, bygde brakker og grov ut kis. Denne skipa dei over Storavatnet i prammar, førde han ned til Kishaugen i Sagvåg, og sende han til England i små jekter. Det var ikkje ufarleg last.  Svovelsambindingar tenner lett. I England var svovelkisen etterspurt til ulike kjemiske prosessar, til dømes i naturgjødsel, og i papirindustrien.





På Litlabø kom det òg ein dynamittfabrikk, der ein kunne nytta kisen. Han eksploderte med eit brak i 1880. Dei to rikaste damene på Stord i 1906, var enkene etter gruveeigarane direktør Koren og ingeniør Lind. Enkene selde arven. Eit belgisk firma, seinare eit tysk, overtok. 


Såleis kom den moderne gruvetida til Litlabø, men tysk kapital og grundigheit. Det vart bygt bustader, verkstader, kontor, bad, heissjakt og jarnbane. Det kom kaiar for store skip i Grunnavågen, og den elektriske jarnbanen frakta kislastene ned dit.





Arbeidarane kom frå andre gruveanlegg kringom i landet, ikkje minst ifrå Vigsnes på Karmøy. Det vart tala mange dialektar, frå Nord- og Aust- og Midt-Noreg. Gruvemålet var bokmål. «Vi fra Grua» og «Me frå Savåjen». Det vart klasseskilje og klassekamp. Arbeidarane bygde seg Folkets Hus på Dale. Der var det kino og dans og foreiningsmøte. 1. mai-feiringa på Stord oppstod i gruvesamfunnet på Litlabø. Dei første åra gjekk demonstrasjonstoget frå Folkets Hus, med trekkspel og faner, til Leirvik, for å setja ein støkk i borgarskapet. Somme lurte på om revolusjonen var like om hyrna. Arbeidarmakta var kanskje farleg? Funksjonærane i Gruva hadde batongar i skrivebordskuffa. 





Men det kom ikkje ukjent dynamitt i borehola på Litlabø. Mest øydelegging vart det under raidet i 1943, då commando-grupper frå Shetland lenda i Sagvåg, og sprengde det dei makta i gruvene. Men produksjonen kom i gang att berre nokre veker seinare.





Etter krigen overtok staten gruvene, og stor etterspurnad skapte gulltider for kisen. Det var godt med arbeid, og gruvesamfunnet fekk musikklag, husmorlag og speidarforeining. Heissjakta og solane vart bygt nedover og utover. Ein sole går under Storavatnet til Rossnes. Ein annan spreier seg fleire kilometer innover i det underjordiske terrenget. Men kisen var ikkje så rik. Med fred i verda, trong ein ikkje ha Litlabø-gruvene i reserve, men kunne heller kjøpa kis frå Spania og Sicilia, der han var reinare og billigare.





Så vart det kroken på døra for gruvedrifta på Stord.Dei siste arbeidarane fekk seg arbeid andre stader. Pumpene i gruva vart stogga, og den mest tusen meter djupe sjakta, og fleire kilometer med gongar, vart fylte med vatn. Men tårnet står framleis, og viser veg dersom ein i framtida skal setja pumpene i gang, og opna for ny gruvedrift på Stord.   








